
Ministarstvo za rad, socijalnu politiku, raseljena lica i izbjeglice  

Na osnovu čl. 66. i 67. Zakona o organizaciji organa uprave u Federaciji Bosne i Hercegovine 
("Službene novine Federacije Bosne i Hercegovine", broj:35/05) i člana 141a. Zakona o socijalnoj 
zaštiti, zaštiti civilnih žrtava rata i zaštiti porodice sa djecom ("Službene novine Kantona Sarajevo", 
br. 16/02, 8/03, 2/06, 21/06 i 17/10), ministrica za rad, socijalnu politiku, raseljena lica i izbjeglice 
Kantona Sarajevo, donosi  

PRAVILNIK  

O NAČINU PRIZNAVANJA PRAVA NA ZDRAVSTVENU ZAŠTITU  

I - OPĆE ODREDBE  

Član 1.  

Ovim pravilnikom bliže se propisuje postupak priznavanja prava na zdravstvenu zaštitu lica iz člana
141a. stav 3. Zakona o socijalnoj zaštiti, zaštiti civilnih žrtava rata i zaštiti porodice sa djecom 
("Službene novine Kantona Sarajevo", br. 16/02, 8/03, 2/06, 21/06 i 17/10) (u daljem 
tekstu:Kantonalni zakon), rad ljekarske komisije, prelazne i završne odrebe i obrasce potrebne za 
rad ljekarske komisije.  

II - POSTUPAK PRIZNAVANJA PRAVA NA ZDRAVSTVENU ZAŠTITU  

Član 2.  

Zahtjev za priznavanje prava na zdravstvenu zaštitu stranka podnosi Službi socijalne zaštite općine 
na kojoj ima prebivalište (u daljem tekstu:Služba).   

Nakon provedenog postupka Služba donosi rješenje o priznavanju prava na zdravstvenu zaštitu u 
skladu sa odredbama Kantonalnog zakona.  

Protiv rješenja Službe dozvoljena je žalba Ministarstvu za rad, socijalnu politiku, raseljena lica i 
izbjeglice Kantona Sarajevo (u daljem tekstu:Ministarstvo).   

III - RAD LJEKARSKE KOMISIJE  

Član 3.  

Nalaz, ocjenu i mišljenje o invalidnosti donosi Zavod za medicinu rada Kantona Sarajevo (u daljem 
tekstu:Stručna institucija).  

Član 4.  

Stručna institucija donosi Nalaz, ocjenu i mišljenje o postojanju invalidnosti kod podnosioca 
zahtjeva na osnovu Zakona o vrstama i procentima fizičkih onesposobljenosti ("Službene novine 
Federacije Bosne i Hercegovine", br. 42/04 i 48/04) i Liste za nervni sistem i psihu koja se nalazi u 
prilogu ovog pravilnika i čini njegov sastavni dio.  

Član 5.  

Ocjena iz stava 1. ovog člana izrazit će se sljedećim definicijama:  

a)    postoji invalidnost,  

b)    ne postoji invalidnost.  

Invalidnost se utvrđuje trajno ili privremeno.  

Član 6.  

Stručna institucija u prvostepenom postupku donosi Nalaz, ocjenu i mišljenje na osnovu pisanog 
zahtjeva Službe.  

Stručna institucija u drugostepenom postupku Nalaz, ocjenu i mišljenje donosi po žalbi stranke, na 
osnovu pisanog zahtjeva Ministarstva.  



Zahtjev iz stava 1. ovog člana podnosi se na obrascu broj 1, koji je dat u prilogu i čini sastavni dio 
ovog pravilnika.  

Troškove rada Stručne institucije snosi Ministarstvo.  

Član 7.  

Prvostepena i drugostepena ljekarska komisija rade u sastavu od po tri člana, a sastav istih utvrđuje 
Stručna institucija svojim aktom.  

Član prvostepene ljekarske komisije ne može biti i član drugostepene ljekarske komisije.  

Član 8.  

Ljekarske komisije daju Nalaz, ocjenu i mišljenje na osnovu medicinske dokumentacije i 
neposrednog ljekarskog pregleda.  

O radu ljekarske komisije vodi se zapisnik.  

Ljekarske komisije daju Nalaz, ocjenu i mišljenje najkasnije u roku od 30 dana od dana prijema 
spisa.  

Nalaz, ocjenu i mišljenje potpisuju najmanje dva člana ljekarske komisije.   

Nalaz, ocjena i mišljenje daje se na obrascu broj 2, koji je dat u prilogu i čini sastavni dio ovog 
pravilnika.  

Član 9.  

Nakon završene ocjene, Nalaz, ocjena i mišljenje daje se u dva primjerka, od kojih se jedan 
primjerak ulaže u predmetni spis, a drugi arhivira i čuva u Stručnoj instituciji.  

IV - PRELAZNE I ZAVRŠNE ODREDBE  

Član 10.  

Lica koja nisu ostvarila pravo na zdravstvenu zaštitu ni po kakvom osnovu, a koja su već cijenjena 
na Institutu za medicinsko vještačenje vezano za neko od prava po osnovu invalidnosti i o istom 
posjeduju Nalaz, ocjenu i mišljenje sa oznakom - trajno, te lica koja su Nalazom ocjenom i 
mišljenjem ocijenjena nesposobnim za život i rad prije navršene 15. godine života, neće biti 
upućivani na Stručnu instituciju, već će pravo na zdravstvenu zaštitu ostvariti u Službi u skladu sa 
tim Nalazom, ocjenom i mišljenjem.   

Član 11.  

Ovaj pravilnik stupa na snagu narednog dana od dana objavljivanja u "Službenim novinama 
Kantona Sarajevo".  

